
ᒪᒃᐱᒐᖅ 2ᐅᕙᙵᑦ 8 
 

 

ᒥᓂᔅᑕᐅᑉ ᐅᖃᐅᓯᒃᓴᖏᑦ  
ᖁᕕᐊᓱᑉᐳᖓ ᑐᓂᔪᓐᓇᕋᒃᑭᑦ ᑖᒃᑯᐊ 2020 ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ 
ᐱᖁᔭᖅ ᐊᕐᕌᒍᓕᒫᖅᓯᐅᑎᑦ ᐅᓂᒃᑳᖏᑦ ᒪᓕᒐᓕᐅᕐᕕᒻᒧᑦ.  
 
ᐃᓚᖓ 43(b) ᑖᒃᑯᓇᖓᑦ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᐱᖁᔭᖅ ᐱᖁᔨᒻᒪᑕ 
ᒥᓂᔅᑕ ᐅᓂᒃᑳᓕᐅᕆᐊᖃᕐᒪ ᐊᕐᕌᒍᓕᒫᖅᓯᐅᑎᒥᑦ ᑕᖅᑮᑦ ᐱᖓᓲᔪᖅᑐᑦ ᐃᓗᐊᓂ ᐊᕐᕌᒍ 
ᐃᓱᓕᓚᐅᖅᑎᓪᓗᒍ ᐊᒻᒪᓗ ᓴᖅᑭᖅᑕᐅᓗᑎᑦ ᒪᓕᒐᓕᐅᕐᕕᒻᒥ ᓯᕗᓪᓕᖅᐹᖓᓂᒃ 
ᑲᑎᒪᓂᖃᖅᑎᓪᓗᒋᑦ ᒪᓕᒐᓕᐅᕐᕕᒻᒥ ᐅᓂᒃᑳᓕᐅᖅᑕᐅᓯᒪᔪᑦ ᐊᑐᐃᓐᓇᕈᖅᑕᐅᓯᒪᓕᖅᑎᓪᓗᒋᑦ.  
 
ᐊᕐᕌᓕᒫᖅᓯᐅᑎ ᐅᓂᒃᑳᖅ ᐱᓕᕆᐊᓂᑦ ᐊᑐᕆᐊᖃᖅᑐᓂᑦ ᐅᓂᒃᑳᓕᐅᕐᓂᕐᒥᑦ ᒪᓕᒐᓕᐅᕐᕕᒻᒧᑦ 
ᐱᓕᕆᐊᖑᑕᐅᖃᑕᐅᔪᖅ ᖃᓂᐃᓐᓂᐅᓯᒪᔪᓂᑦ ᐅᓂᒃᑳᓕᐅᕆᐊᓕᓐᓂᑦ, ᐊᐃᑦᑐᕐᓗᐃᓯᒪᔪᖃᖅᑎᓪᓗᒍ 
ᐋᓐᓂᐊᓕᕈᑕᐅᔪᓐᓇᖅᑐᓂᑦ, ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᑐᐊᕕᕐᓇᖅᑐᒦᑎᓪᓗᒋᑦ, 
ᖃᐅᔨᓴᕈᑕᐅᓯᒪᔪᓄᑦ ᐱᔭᕇᖅᑕᐅᓗᑎᑦ ᒪᓕᓪᓗᒋᑦ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ 
ᐱᖁᔭᕐᒥᑦ ᐊᕐᕌᒍ ᑭᖑᓂᖓᒍᑦ.  
 
ᐅᓂᒃᑳᖅ ᓯᕗᓪᓕᖅᐹᒥᑦ ᐅᓂᒃᒡᑲᓕᐅᖅᓯᒪᔪᓂᑦ ᓇᓗᓇᐃᕈᑕᐅᕗᖅ, ᑕᐃᒪᖓᓂᑦ ᐱᖁᔭᒃᓴᖅ 14, 
ᑖᓐᓇ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᐱᖁᔭᖅ, ᐊᑐᓕᓚᐅᖅᓯᒪᑎᓪᓗᒍ ᔭᓄᐊᕆ 1, 
2020ᒥ. ᐊᑐᐃᓐᓇᕈᖅᓴᖅᑕᐅᓂᖏᑦ ᐊᒻᒪᓗ ᓴᖅᑭᖅᑕᐅᓂᖏᑦ ᐊᕐᕌᒍᓕᒫᖅᓯᐅᑎᑦ ᐅᓂᒃᑳᑦ 
ᐱᒻᒪᕆᐅᔪᖅ ᐱᓕᕆᔾᔪᑕᐅᔪᓂᑦ ᑕᑯᔅᓴᐅᑦᑎᐊᕐᓂᕐᒧᑦ ᐊᒻᒪᓗ ᓵᑕᐅᔪᓐᓇᕐᓂᕐᒧᑦ ᓄᓇᕗᒻᒥᐅᓄᑦ.  
 
ᑖᓐᓇ ᐅᓂᒃᑳᓕᐊᖑᓯᒪᔪᖅ ᐱᓯᒪᔪᑦ ᐅᓪᓗᖏᓐᓂ ᔭᓄᐊᕆ 1, 2020ᒥᑦ ᑎᓯᐱᕆ 31, 2020ᒧᑦ.  
 
ᐅᕙᙶᖅᑐᖅ, 
 
 

 
  
ᒪᓕᒐᓕᐅᖅᑎ ᖁᐊᓴ ᑯᓱᒐᖅ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᒥᓂᔅᑕ      

ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᑐᐊᕕᕐᓇᖅᑐᓕᕆᓂᖅ 
ᒪᓕᓪᓗᒋᑦ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᐱᖁᔭᖅ, ᐋᓐᓂᐊᖃᕐᓇᙱᑦᑐᓕᕆᔨᒻᒪᕆᒃ 
(CPHO) ᓄᓇᕗᒻᒥ ᐱᖁᔨᔪᓐᓇᖅᑐᖅ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᑐᐊᕐᓇᖅᑐᒥ 
ᓇᓗᓇᐃᖅᓯᓗᓂ ᐃᓚᒃᑲᓐᓂᖏᓐᓂᑦ ᐃᑲᔪᕈᑎᐅᔪᓂ ᐱᔭᕆᐊᓕᖅᑎᓪᓗᒋᑦ, ᓲᕐᓗ 
ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᑎᓕᓯᔾᔪᑏᑦ, ᐊᑐᕆᐊᖃᕐᒪᑕ ᓴᐳᔾᔭᐅᖁᓪᓗᒋᑦ 
ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᓄᖅᑲᖓᑎᑦᑎᓂᕐᒥᓪᓗ, ᐋᖅᑭᐅᒥᑎᑦᑎᓇᓱᓐᓂᕐᒧᑦ, 
ᐱᓗᐊᕈᓐᓃᖅᑎᑦᑎᓂᕐᒧᑦ ᐊᑦᑐᐃᓯᒪᓂᕆᔪᓐᓇᖅᑕᖏᓐᓂᑦ ᑐᐊᕕᕐᓇᑑᔪᓄᑦ. 
 
ᒫᑦᓯ 20, 2020ᒥ, ᐊᑐᖁᔭᖓᒍᑦ ᐋᓐᓂᐊᖃᕐᓇᖏᑦᑐᓕᕆᔨᒻᒪᕆᐅᑉ, ᓄᕙᕐᔪᐊᕐᓇᖅ-19 
ᖃᓄᐃᓕᒋᐊᕈᑎᒋᔭᕆᐊᖃᓕᕐᓂᖓᓄᑦ, ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ 
ᓇᓗᓇᐃᖅᓯᓚᐅᖅᑐᖅ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᑐᐊᕕᕐᓇᖅᑑᓕᕐᓂᖓᓂᒃ. 
ᑕᐃᒪᖓᓂᑦ, ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᑐᐊᕕᕐᓇᖅᑐᖅ ᓱᓕ 
ᐅᖓᕙᕆᐊᖅᑕᐅᖏᓐᓇᖅᑐᑦ ᐱᓇᓱᐊᕈᓰᑦ ᒪᕐᕉᒃ ᓈᓚᐅᖅᑎᓪᓗᒋᒃ.   
 
2020ᒧᑦ, 19ᓂᑦ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᑎᓕᓯᔾᔪᑎᐅᔪᑦ ᐃᓚᒋᔭᓪᓗᑎᑦ 
ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᑐᐊᕕᕐᓇᑐᓕᕆᓂᕐᒧᑦ ᐱᒋᐊᖅᑎᑦᑎᓯᒪᓕᖅᑐᑦ. 
ᑎᓕᓯᔾᔪᑕᐅᓚᐅᖅᑐᖅ ᑭᖑᓪᓕᖅᐹᖅ ᐅᖓᕙᕆᐊᖅᑕᐅᓂᖓᓄᑦ ᐋᓐᓂᐊᖅᑕᐃᓕᒪᔪᓕᕆᓂᖅ 
ᑭᒃᑯᑐᐃᓐᓇᕐᓄᑦ ᑐᐊᕕᕐᓇᖅᑐᖅ 2020ᒧᑦ ᐱᒋᐊᖅᑎᑕᐅᓚᐅᖅᑐᖅ ᑎᓯᑉᐱᕆ 25, 2020 
ᑎᑭᐅᒪᓪᓗᓂ ᔭᓐᓄᐊᕆ 8, 2021ᒧ.  
 
ᓯᐊᒻᒪᑦᑎᑕᐅᑦᑕᐃᒪᓂᐊᖓᓄᑦ ᓄᕙᕐᔪᐊᕐᓇᖅ-19 ᓄᓇᕗᒻᒥ, ᐋᓐᓂᐊᖃᕐᓇᕆᔨᒻᒪᕆᒃ 
ᐱᒋᐊᖅᑎᑦᑎᓂᖃᓚᐅᖅᑐᖅ ᐊᒥᓱᒻᒪᕆᓐᓂᒃ ᑎᓕᓯᔾᔪᑎᓂᑦ ᐃᓚᒋᔭᓪᓗᓂ ᓄᖅᑲᖓᑎᑦᑎᓂᕐᒥᑦ 
ᐊᐅᓪᓚᖃᑦᑕᕐᓂᐅᕙᑦᑐᓂᑦ, ᒪᓕᒋᐊᖃᓪᓚᕆᑦᑐᓂᑦ ᐃᓄᑑᔭᕆᐊᖃᕐᓂᕐᒥᑦ, ᓂᕆᔭᕕᐅᔪᓂᑦ, 
ᐅᖓᓯᒌᒃᑕᕆᐊᖃᕐᓃᑦ ᐊᒻᒪᓗ ᑲᑎᙵᔭᕆᐊᖃᕈᓐᓃᖅᑎᑦᑎᓪᓗᓂᓗ. ᐋᓐᓂᐊᖅᑕᐃᓕᒪᔪᓕᕆᓂᖅ 
ᑭᒃᑯᑐᐃᓐᓇᕐᓄᑦ ᑎᓕᓯᔾᔪᑎᐅᔪᑦ ᐊᑕᑎᑕᐅᖏᓐᓇᖅᑐᑦ ᐋᓐᓂᐊᖅᑕᐃᓕᒪᔪᓕᕆᓂᖅ 
ᑭᒃᑯᑐᐃᓐᓇᕐᓄᑦ ᑐᐊᕕᕐᓇᖅᑐᖅ ᓱᓕ ᐊᑐᖅᑎᓪᓗᒍ, ᖃᐅᔨᓴᖅᑕᐅᕙᓪᓕᐊᖏᓐᓇᖅᑐᓂ, 
ᕿᒥᕐᕈᔭᐅᖃᑦᑕᖅᑐᑦ, ᐊᒻᒪᓗ ᐋᖅᑭᒋᐊᖅᑕᐅᖃᑦᑕᖅᑐᑎᑦ, ᐱᔭᕆᐊᖃᑐᐊᕌᖓᑕ. 

ᐊᐃᑦᑐᕐᓗᐃᖃᑦᑕᕐᓂᕐᒧᑦ ᓯᐊᒻᒪᔅᓯᒪᓂᖓ ᐊᒻᒪᓗ ᖃᓄᐃᓐᓂᐅᖃᑦᑕᖅᓯᒪᔪᑦ ᐅᓂᒃᑳᓕᐅᖅᑕᐅᔪᔅᓴᑦ 
ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᐱᖁᔭᕐᒥᑦ, ᐊᐃᑦᑐᕐᓗᐃᖃᑦᑕᐅᓂᕐᒧᑦ ᓯᐊᒻᒪᓐᓂᐊᔪᖅ 
ᖃᓂᒪᓇᖅ ᓇᓗᓇᐃᖅᑕᐅᓯᒪᔪᖅ ᐊᒥᓱᑦ ᐋᓐᓂᐊᓕᖅᓯᒪᑎᓪᓗᒋᑦ ᐊᔾᔨᒌᙱᑦᑐᒥᑦ, 
ᐊᐃᑦᑐᕐᓗᐃᒍᑕᐅᔪᓐᓇᖅᑐᑦ ᖃᓂᒪᓇᖅᑐᑦ, ᐊᑕᐅᓯᕐᒥᑦ ᐃᓄᒻᒥᑦ ᐱᓯᒪᓗᓂ, ᓇᔪᖅᑕᐅᓯᒪᔪᒥᑦ, 
ᐅᕝᕙᓗ ᖃᖓᐅᑎᓪᓗᒍᓪᓘᓐᓃᑦ, ᐃᓚᖃᕐᒥᔪᖅ ᐋᓐᓂᐊᓕᖅᓯᒪᔪᖃᖅᑎᓪᓗᒍ ᑖᒃᑯᐊ 
ᐱᔾᔪᑎᒋᔭᖓᓐᓂᒃ ᓇᓗᓇᐃᖅᑕᐅᓯᒪᓐᓇᓂ. ᐅᓂᒃᑰᓕᐅᖅᑕᐅᔪᓐᓇᖅᑐᑦ ᖃᓄᐃᓐᓂᐅᔪᑦ 
ᓇᓗᓇᐃᖅᑕᐅᓯᒪᔪᖅ ᐊᑑᑎᓯᒪᔪᖃᖅᑎᓪᓗᒍ ᐊᐃᑦᑐᕐᓗᐃᒍᑕᐅᔪᓐᓇᖅᑐᓂᑦ ᖃᓂᒪᓇᖅᑐᒥᑦ ᐊᒻᒪᓗ 
ᓂᕐᔪᑎᓂᑦ ᐃᓄᓐᓄᑦ ᐊᐃᑦᑐᐃᒍᑕᐅᔪᓐᓇᓂᑦ. ᑖᒃᑯᐊ ᓂᕐᔪᑎᓂᑦ ᖃᓂᒪᓇᖅᑐᑦ 
ᐊᐃᑦᑐᕐᓗᐃᒍᑕᐅᒍᓐᓇᑦᑐᖅ ᖃᓂᒻᒪᓰᑦ ᓂᕐᔪᑎᒥᑦ ᐃᓄᒻᒨᖅᓯᒪᔪᑦ. 

ᓄᕙᕐᔪᐊᕐᓇᖅ−19  
ᐅᓪᓗᖏᓐᓂᑦ ᔭᓐᓄᐊᕆ 1, 2020ᒥᑦ ᑎᓯᐱᕆ 31, 2020ᒧᑦ, ᑎᓴᒪᓂᑦ (4) 
ᐊᐃᑦᑐᕐᓗᐃᖃᑦᑕᐅᑎᓂᒃᑯᑦ ᓯᐊᒻᒪᔅᓯᒪᔪᖃᓚᐅᖅᑐᑦ ᓄᕙᕐᔪᐊᕐᓇᖅ-19ᒥᑦ ᓄᓇᕗᒻᒥ (ᐊᕐᕚᖅᑑᕐᒥᑦ 
ᐅᔭᕋᖕᓂᐊᕐᕕᒻᒥ, ᑲᖏᖅᖠᓂᕐᒥ, ᐊᕐᕕᐊᓂ, ᑎᑭᕋᔪᐊᕐᒥ). ᓯᕗᓪᓕᖅᐹᖅ ᓄᕙᕐᔪᐊᕐᓇᖅ-19ᒧᑦ 
ᐋᓐᓂᐊᔪᖅ ᖃᐅᔨᔭᐅᓚᐅᖅᑐᖅ ᐊᐃᕆᓕ 29, 2020, ᒥᑦᑎᒪᑕᓕᒻᒥ. ᑭᓯᐊᓂᓕ ᑖᓐᓇ, ᒪᐃ 4, 
2020ᒥᑦ, ᓇᓗᓇᐃᖅᑕᐅᓚᐅᖅᑐᖅ ᖃᐅᔨᓴᖅᑕᐅᔾᔪᑎᒋᔭᐅᓚᐅᖅᑐᖅ ᓱᓕᙱᑦᑑᓂᖓᓂᒃ. ᐊᒻᒪ 
ᓱᓕ, ᓄᓇᕗᒻᒥ ᓯᕗᓕᖅᐹᖅ ᓄᕙᕐᔪᐊᕐᓇᖅ-19ᒧᑦ ᐋᓐᓂᐊᓕᖅᓯᒪᔪᑦ ᓇᓗᓇᐃᖅᑕᐅᓚᐅᖅᑐᖅ 
ᓴᓂᑭᓗᐊᕐᒥ ᓄᕕᐱᕆ 6, 2020ᒥᑦ. ᑕᐃᒪᐃᒃᑲᓗᐊᖅᑎᓪᓗᒍᓕ, ᒪᕐᕈᐃᓐᓇᐅᓚᖅᐅᑑᒃ (2) 
ᓇᓗᓇᐃᖅᑕᐅᔫᒃ ᐋᓐᓂᐊᓕᖅᓯᒪᔫᒃ ᓄᓇᓕᒻᒥ ᐊᒻᒪᓗ ᓄᓇᓕᒻᒧᑦ ᓯᐊᒻᒪᓐᓂᖃᓚᐅᙱᑦᑐᖅ, ᑖᓐᓇ 
ᓯᐊᒻᒪᓐᓂᐅᓂᕋᖅᑕᐅᖏᑦᑐᖅ ᒪᓕᓪᓗᖏᑦ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᐱᖁᔭᕐᒥ.   
 
ᐊᕐᕙᖅᑑᕐᒥ ᐅᔭᕋᖕᓂᐊᕐᕕᒃ: 
ᓇᓗᓇᐃᖅᑕᐅᓯᒪᓪᓚᑦᑖᖅᑐᑦ ᓄᕙᕐᔪᐊᕐᓇᖅ-19ᒧᑦ ᐋᓐᓂᐊᓕᖅᓯᒪᔪᑦ ᓇᓗᓇᐃᖅᑕᐅᓚᐅᖅᑐᑦ 
ᐊᕐᕙᖅᑑᕐᒥ ᐅᔭᕋᖕᓂᐊᕐᕕᒻᒥ ᓯᑎᐱᕆ 28, 2020ᒥ. ᑲᑎᓪᓗᒋᑦ 14 ᐋᓐᓂᐊᓕᖅᓯᒪᔪᑦ 
ᓇᓗᓇᐃᖅᑕᐅᓚᐅᖅᑐᑦ. ᓯᐊᒻᒪᓐᓂᕆᔭᖓ ᑕᐃᑲᓂ ᐊᓂᒍᓚᐅᖅᑐᖅ ᐊᑐᐱᕆ 8, 2020ᒥ.  
 
ᑲᖏᖅᖠᓂᖅ: 
ᐋᓐᓂᐊᓕᖅᓯᒪᔪᒥᑦ ᓇᓗᓇᐃᖅᑕᐅᔪᖃᓚᐅᖅᑐᖅ ᓄᕙᕐᔪᐊᕐᓇᖅ-19ᒧᑦ ᓄᕕᐱᕆ 10, 2020ᒥ. 
ᑲᑎᓪᓗᒋᑦ 19 ᐋᓐᓂᐊᓕᖅᓯᒪᓂᖏᓐᓂᑦ ᓇᓗᓇᐃᖅᑕᐅᓚᐅᖅᑐᑦ. ᓯᐊᒻᒪᓐᓂᕆᔭᖓ ᑕᐃᑲᓂ 
ᐊᓂᒍᓚᐅᖅᑐᖅ ᑎᓯᐱᕆ 30, 2020ᒥ. 
 
ᐊᕐᕕᐊᑦ: 
ᐋᓐᓂᐊᓕᖅᓯᒪᔪᒥᑦ ᓇᓗᓇᐃᖅᑕᐅᔪᖃᓚᐅᖅᑐᖅ ᓄᕙᕐᔪᐊᕐᓇᖅ-19ᒧᑦ ᓄᕕᐱᕆ 13, 2020ᒥ. 
ᑲᑎᓪᓗᒋᑦ 2020ᒥ, 222 ᐃᓄᐃᑦ ᐋᓐᓂᐊᓕᖅᓯᒪᓂᖏᓐᓂᑦ ᓇᓗᓇᐃᖅᑕᐅᓚᐅᖅᑐᑦ. 
ᓯᐊᒻᒪᓐᓂᕆᔭᖓ ᑖᓐᓇ ᑲᔪᓰᓐᓇᓚᐅᖅᑐᖅ ᔭᓄᐊᕆ 1, 2021ᒧ.  
 
ᑎᑭᕋᕐᔪᐊᖅ:  
ᐋᓐᓂᐊᓕᖅᓯᒪᔪᒥᑦ ᓇᓗᓇᐃᖅᑕᐅᔪᖃᓚᐅᖅᑐᖅ ᓄᕙᕐᔪᐊᕐᓇᖅ-19ᒧᑦ ᓄᕕᐱᕆ 17, 2020ᒥ. 
ᑲᑎᓪᓗᒋᑦ 2020ᒥ, 23 ᐃᓄᐃᑦ ᐋᓐᓂᐊᓕᖅᓯᒪᓂᖏᓐᓂᑦ ᓇᓗᓇᐃᖅᑕᐅᓚᐅᖅᑐᑦ. 
ᓯᐊᒻᒪᓐᓂᕆᔭᖓ ᑖᓐᓇ ᑲᔪᓰᓐᓇᓚᐅᖅᑐᖅ ᔭᓄᐊᕆ 1, 2021ᒧ.   
 
ᓯᕕᓕᔅ  
ᓄᓇᕗᒻᒥ ᓯᕕᓕᔅ ᓯᐊᒻᒪᓐᓂᖓ ᐱᒋᐊᖅᓯᒪᔪᖅ 2012ᖑᑎᓪᓗᒍ, ᓯᕕᓕᔅᓖᑦ ᐃᓄᐃᑦ ᐊᒥᓲᓂᖏᑦ 
ᑎᑭᐅᑎᑉᐸᑦ ᖁᓖᕋᖅᑎᓗᐊᕐᓗᓂ ᑲᓇᑕᓕᒫᒥᑦ ᑲᑎᓪᓗᒋᑦ ᐊᒥᓲᓂᖏᑦ ᐊᑯᓪᓕᖅᐹᖅᓯᐅᕐᓂᖅ 
ᓈᓴᐅᑎᓂ. ᓯᐊᒻᒪᔅᓯᒪᓂᕆᔭᖓ ᓇᓗᓇᐃᖅᑕᐅᓯᒪᓂᖓ ᐱᒋᐊᖅᑐᓂ 2012ᒥ ᓱᓕ ᒫᓐᓇᒧᑦ 

ᑲᔪᓰᓐᓇᖅᑐᖅ, ᑖᓐᓇ ᖃᓂᒪᓇᖅ ᓄᓇᕗᒻᒥ ᐊᒥᓱᕈᖅᐸᓪᓕᐊᑐᐃᓐᓇᖅᓯᒪᔪᖅ, ᐱᓗᐊᖅᑐᒥ 
ᑭᕙᓪᓕᕐᒥ.  
 
ᐊᒥᓲᓂᖏᑦ ᐋᓐᓂᐊᓕᖅᓯᒪᔪᑦ 100 ᐅᖓᑖᓃᑦᑐᑦ ᐊᕐᕌᒍᑕᒫᖅ ᐃᓗᐊᓂ ᖃᐅᔨᔭᓯᒪᔪᑦ. 
ᐅᓪᓗᖏᓐᓂ ᔭᓄᐊᕆ 1, 2020ᒥ ᑎᓯᐱᕆ 31, 2020ᒧ, ᐃᒻᒪᖃ 43ᓂᑦ ᓯᕕᓕᔅᒧᑦ 
ᐋᓐᓂᐊᓕᖅᓯᒪᔪᖃᓚᐅᖅᑐᖅ ᓄᓇᕗᒻᒥ. ᑎᑎᕋᖅᓯᒪᔪᑦ ᐊᑖᓃᑦᑐᑦ ᑕᑯᓗᒋᑦ ᑐᑭᓯᒋᐊᒃᑲᓐᓂᕈᑎᔅᓴᑦ.  
 

ᓯᕕᓕᔅᑖᖅᓯᒪᔪᑦ ᖃᓄᐃᓕᖓᓂᖏᑦ ᓄᓇᓂᑦ ᐊᕕᑦᑐᖅᓯᒪᔪᓂᑦ 2012ᒥ 2020ᒧ 
ᐊᕐᕌᒍ ᕿᑭᖅᑕᓂ ᕿᑎᕐᒥᐅᑦ ᑭᕙᓪᓕᖅ ᑲᑎᓪᓗᒋᑦ 

2012 30 <5* <5* 30+ 
2013 59 <5* <5* 59+ 
2014 94 <5* <5* 94+ 
2015 37 8 23 68 
2016 23 10 88 121 
2017 16 6 87 109 
2018 34 0 76 110 
2019 63 0 45 108 
2020 23 <5* 20 43+ 

* ᑕᑯᔭᐅᔭᕆᐊᖃᙱᑦᑐᑦ ᐊᒻᒪᓗ ᑐᓴᖅᑕᐅᔭᕆᐊᖃᖏᑦᑐᑦ ᑭᒃᑯᑐᐃᓐᓇᕐᓄᑦ ᐱᓪᓗᒋᑦ ᑖᒃᑯᐊ 
ᖃᑦᑎᐅᓪᓚᑦᑖᖅᓯᒪᓂᖏᑦ ᐃᓚᓕᐅᑎᓯᒪᙱᑦᑐᑦ (ᐊᒻᒪᓗ a + ᑎᑎᖅᑕᐅᓯᒪᔪᑦ ᐱᔾᔪᑎᖃᖅᑐᑦ ᑲᑎᓪᓗᒋᑦ 
ᖃᑦᑎᐅᒐᔭᙳᐊᕐᒪᖔᑕ).  
ᓈᓴᖅᑕᐅᓯᒪᔪᑦ ᖃᑦᑏᓐᓇᐅᓂᖅᓴᐅᑐᐃᓐᓇᕆᐊᓖᑦ ᖃᐅᔨᓴᖅᑕᐅᕙᓪᓕᐊᖏᓐᓇᕐᒪᑕ ᐃᓚᖏᓐᓄᑦ 
ᐋᓐᓂᐊᓕᖅᓯᒪᔪᓄᑦ ᐅᓂᒃᑳᓕᐊᓅᖅᑕᐅᖃᑦᑕᖏᑦᑐᑦ.  

 
ᐊᐃᑦᑐᕐᓗᐃᒍᑕᐅᔪᓐᓇᖅᑐᑦ ᖃᓂᒪᓇᖅᑐᑦ ᐊᒻᒪᓗ ᐊᐃᑦᑐᐃᓇᖅᑐᓂᑦ ᖃᐅᔨᓴᕐᓂᕐᒧᑦ 
ᐱᓕᕆᖃᑎᒌᑦᑐᑦ ᓱᓕ ᑲᔪᓰᓐᓇᖅᑐᖅ ᐅᓪᓗᒥᒻᒧᑦ ᐋᖅᑭᐅᒪᑎᑦᑎᓇᓱᑦᑐᑎᑦ ᓯᕕᓕᔅ 
ᓯᐊᒻᒪᔅᓯᒪᓂᕆᔭᖓ ᐱᓪᓗᒍ ᖃᓄᐃᓕᐅᕆᐊᕈᑎᖃᕐᓂᕐᒧᑦ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 
ᓄᑖᕈᕆᐊᖅᑎᑦᑎᓯᒪᔪᑦ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᒪᓕᒃᑕᐅᔭᕆᐊᖃᓪᓚᕆᑦᑐᓂᑦ 
ᐊᒻᒪᓗ ᐃᑲᔪᕈᑎᔅᓴᓂᑦ ᖃᓄᐃᓕᐅᕆᐊᕈᑎᒋᔭᐅᓪᓗᓂ ᓯᐊᒻᒪᔅᓯᒪᓂᐅᔪᖅ ᐊᒻᒪᓗ 
ᐃᓕᓐᓂᐊᖅᑎᑦᑎᕙᓪᓕᐊᖏᓐᓇᖅᑐᑎᑦ ᐊᒻᒪᓗ ᐱᓕᒻᒪᒃᓴᖅᑎᑦᑎᓂᒃᑯᑦ ᐋᓐᓂᐊᖃᕐᓇᙱᑦᑐᓕᕆᔨᓂᑦ 
ᐱᓕᕆᔨᒻᒪᕇᓐᓂᑦ ᑕᒪᒃᑯᓂᐊ ᐱᓕᕆᐊᔅᓴᐅᔪᓂᑦ ᐊᒻᒪᓗ ᑭᖑᕙᖅᓯᒪᙱᓪᓗᑎᑦ ᑲᑐᔾᔨᖃᓂᒃᑯᑦ 
ᖃᐅᔨᒃᑲᐃᓯᒪᓂᕐᒥᑦ.  

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᑲᓇᑕᓕᒫᒥᑦ ᐱᖃᑕᐅᖃᑦᑕᖅᑐᑦ ᓯᕕᓕᔅ ᓯᐊᒻᒪᔅᓯᒪᓂᖓ 
ᖃᐅᔨᓴᖅᑕᐅᓂᖓᓄᑦ ᑲᒪᔨᐅᔪᑦ ᑲᑎᒪᔨᕋᓛᓄᑦ (SOICC) ᐱᑖᕐᓂᐊᕐᒪᑕ ᐊᒻᒪᓗ ᑲᑐᔾᔨᓗᑎᑦ 
ᐱᐅᓛᒃᑯᑦ ᐊᑐᕈᓐᓇᖅᑐᓂᑦ ᖃᓄᐃᓕᐅᕆᐊᕈᑎᖃᕐᓂᕐᒧᑦ ᑕᒪᔅᓱᒧᖓ ᖃᓄᐃᒍᑕᐅᔪᒥᑦ.  
 
ᖁᐃᖅᓱᔪᐊᕐᓇᖅᑐᖅ 
ᐅᓪᓗᖏᓐᓂᑦ ᔭᓂᐊᕆ 1, 2020ᒥ ᑎᓯᐱᕆ 31, 2020ᒧ, ᐊᑕᐅᓯᕐᒥᑦ ᖁᐃᖅᓱᕐᔪᐊᕐᓇᖅᑐᒧᑦ 
ᐋᓐᓂᐊᓕᖅᓯᒪᔪᖃᓚᐅᖅᑐᖅ (ᖁᐃᖅᓱᕐᔪᐊᕐᓇᖅᑐᖅ) ᓯᐊᒻᒪᑦᑐᖃᖅᑎᓪᓗᒍ ᓴᓂᑭᓗᐊᕐᒥ. 18ᓂᑦ 
ᓇᓗᓇᐃᖅᑕᐅᓯᒪᔪᓂᑦ ᐋᓐᓂᐊᓕᖅᓯᒪᔪᖃᓚᐅᖅᑐᖅ, ᒪᕐᕉᒃ 
ᐋᓐᓂᐊᓕᖅᓯᒪᑐᐃᓐᓇᕆᐊᖃᕐᓂᖏᓐᓄᑦ ᖃᐅᔨᔭᐅᓚᐅᖅᑑᒃ ᒪᐃ ᐊᒻᒪᓗ ᔪᓚᐃ 2020ᒥ 
ᐊᑯᕐᖓᓐᓂᒃ. ᑖᓐᓇ ᓯᐊᒻᒪᓐᓂᐅᓯᒪᔪᖅ ᐃᓱᓕᓐᓂᕋᖅᑕᐅᓪᓗᓂ ᓇᓗᓇᐃᖅᑕᐅᓚᐅᖅᑐᖅ ᓯᑎᐱᕆ 
2020ᒥ. 
 
ᓂᕐᔪᑎᓂᑦ ᐃᓄᓐᓄᑦ ᐊᐃᑦᑐᕐᓗᐃᓂᖅ ᖃᓂᒪᓇᖅᑐᒥ 
ᐅᓪᓗᖏᓐᓂᑦ ᔭᓄᐊᕆ 1, 2020ᒥᑦ ᑎᓯᐱᕆ 31, 2020ᒧᑦ, ᓇᓗᓇᐃᖅᑕᐅᓯᒪᔪᓂᑦ 
ᐱᑕᖃᓚᐅᙱᑦᑐᖅ ᓂᕐᔪᑎᓂᑦ ᐃᓄᒻᒧᑦ ᐊᐃᑦᑐᕐᓗᒃᑕᐅᓯᒪᔪᒥᒃ ᖃᓂᒪᓇᖅᑐᒥ. 

ᖃᐅᔨᓴᖅᑕᐅᓯᒪᔪᑦ ᖃᑦᑎᐅᓂᖏᑦ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᓇᓱᐊᒻᒪᕆᒻᒪᑕ ᓴᐳᒻᒥᓂᑦᑎᓂᕐᒥᑦ ᐊᒻᒪᓗ 
ᐅᔾᔨᕆᔭᐅᒋᐊᖅᑎᑦᑎᓂᕐᒥᑦ ᐋᓐᓂᐊᖅᑕᐃᓕᒪᔪᓕᕆᓂᖅ ᑭᒃᑯᑐᐃᓐᓇᕐᓄᑦ ᐃᓕᓐᓂᐊᖅᑎᑦᑎᓂᒃᑯᑦ, 
ᖃᐅᔨᓴᖅᐸᓪᓕᐊᖏᓐᓇᓂᒃᑯᑦ ᐃᓪᓗᓂᑦ, ᐊᕙᑎᒥ ᐅᓗᕆᐊᓇᖅᑐᓂᑦ ᓱᕈᕐᓇᖅᑐᓂᓪᓗ 
ᖃᐅᔨᓴᖅᐸᓪᓕᐊᖏᓐᓇᕐᓂᒃᑯᑦ. 
ᓄᓇᓕᒻᒧ ᐳᓚᕋᓐᓂᖃᖅᑎᓪᓗᒋᑦ ᐊᕙᑎᑦᑎᓐᓂᒃ ᖃᓄᐃᖏᑦᑎᐊᕋᓱᐊᖅᑐᓕᕆᔨᒃᑯᑦ (EHO), ᑕᒪᕐᒥᒃ 
ᐃᓪᓗᕐᔪᐊᑦ ᖃᐅᔨᓴᖅᑕᐅᓚᐅᖅᑐᑦ, ᓈᒻᒪᖏᑦᑐᒥᒃ ᑐᓴᖅᑎᑦᑎᔾᔪᑕᐅᓯᒪᔪᑦ ᖃᐅᔨᓴᖅᑕᐅᓚᐅᖅᑐᑦ, 
ᐃᓕᓐᓂᐊᖅᑎᑦᑎᓂᖃᖅᑐᑎᓪᓗᒍ ᐱᔭᕆᐊᖃᖅᑐᓂᑦ. ᐊᕙᑎᒥ ᖃᓄᐃᙱᑦᑎᐊᕋᓱᓐᓂᕐᒧᑦ 
ᖃᐅᔨᓴᖅᑕᐅᓂᖏᑦ ᐃᓪᓗᕐᔪᐊᓂᑦ ᒪᕐᕈᐃᖅᓱᖅᑐᑎᑦ ᐊᕐᕌᒍᒥᑦ ᖃᐅᔨᓴᖅᑕᐅᖃᑦᑕᖅᑐᑦ 
ᖃᐅᔨᒃᑲᐃᓯᒪᓐᓇᑎᑦ ᖃᐅᔨᓴᕐᓂᐅᔪᔅᓴᒥᑦ. 
 
ᐅᓪᓗᖏᓐᓂᑦ ᔭᓄᐊᕆ 1, 2020ᒥ, ᑎᓯᐱᕆ 31, 2020ᒧᑦ, ᐊᕙᑎᒥ ᖃᓄᐃᙱᑦᑎᐊᕋᓱᓐᓂᕐᒧᑦ 
ᖃᐅᔨᓴᖅᑕᐅᓂᖏᑦ ᐳᓚᕋᓐᓂᖃᓚᐅᖅᑐᑦ 27ᓄᑦ ᓄᓇᓕᓐᓄᑦ ᑲᑎᓪᓗᒋᑦ ᐃᓪᓗᕐᔪᐊᑦ ᐳᓚᕋᑕᐅᔪᑦ 
733 ᖃᐅᔨᓴᖅᑕᐅᓚᐅᖅᑐᑦ. ᐃᒪᓐᓇᐅᒐᔪᓲᖑᒻᒪᑦ, ᑖᒃᑯᐊ ᐊᕙᑎᒥ ᖃᓄᐃᙱᑦᑎᐊᕋᓱᑦᑐᓕᕆᔨᒃᑯᑦ 
ᓄᓇᓕᓐᓄᑦ ᐳᓚᕋᓲᖑᒻᒪᑦ ᒪᕐᕈᐃᖅᓱᖅᑐᑎᑦ ᐊᕐᕌᒍᒥ ᖃᐅᔨᓴᕆᐊᖅᑐᑎᑦ. ᒫᑦᓯ 2020ᒥᑦ 
ᐱᒋᐊᖅᑐᒍ, ᑕᒪᕐᒥᒃ ᓄᓇᓕᓐᓄᑦ ᐳᓚᕋᓐᓂᐅᔪᑦ ᖃᐅᔨᓴᕆᐊᖅᓯᒪᑎᓪᓗᒋᑦ 
ᐱᔾᔪᑎᖃᖅᑐᐃᓐᓇᐅᓚᖅᑐᑦ ᓄᕙᕐᔪᐊᕐᓇᖅ-19ᒧᑦ ᖃᓄᐃᓐᓂᐅᓯᒪᔪᓂᑦ. ᑖᒃᑯᓇᓂ ᐳᓚᕋᓐᓂᐅᔪᓂᑦ, 
ᐊᕙᑎᒥ ᖃᓄᐃᙱᑦᑎᐊᕋᓱᑦᑐᓕᕆᔨᒃᑯᑦ ᐃᑲᔪᖅᑐᐃᓚᐅᖅᑐᑦ ᐃᓕᓐᓂᐊᖅᑎᑦᑎᒃᑯᑦ, 
ᐱᓕᒻᒪᒃᓴᖅᑎᑦᑎᓂᒃᑯᑦ ᐊᒻᒪᓗ ᓴᓗᒻᒪᖅᓴᐃᓂᕐᒥᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 
ᐃᖅᑲᓇᐃᔭᖅᑎᖏᓐᓂᑦ ᐊᒻᒪᓗ ᐋᓐᓂᐊᕐᕕᐅᔪᓂᑦ ᑖᒃᑯᐊ ᒪᓕᑦᑕᐅᔭᕆᐊᓕᓐᓂᑦ ᒪᓕᔅᓯᒪᖁᓪᓗᒋᑦ 

ᓴᓗᒻᒪᖅᓴᐃᓂᕐᒥᑦ ᐱᓕᕆᔾᔪᓯᕆᔭᕆᐊᓕᖏᓐᓂᑦ ᓱᓇᒃᑯᑎᖏᓐᓂᓪᓗ ᓴᓗᒻᒪᖅᓴᐃᓂᕐᒥᑦ, 
ᑐᓴᐅᒪᑎᖃᑦᑕᐅᑎᖃᑎᖃᕐᓂᕐᒥᑦ ᐃᓄᓐᓄᑦ (ᓲᕐᓗ ᒪᑯᓂᖓ., ᒪᑐᐊᖅᓯᒪᔭᕆᐊᖃᕐᓂᕐᒧᑦ 
ᑎᑎᖅᑲᕐᓂᑦ, ᖃᑦᑎᐅᔭᕆᐊᖃᕐᓂᖏᑦ ᓂᐅᕕᕆᐊᖅᑐᑦ ᐊᑕᐅᑦᑎᒥ, ᐊᑕᐅᓯᓈᖅᑎᕆᐊᖃᕐᓂᖏᓐᓄᑦ 
ᐱᓱᑦᑐᑦ ᑐᑭᒧᑦ) ᐊᒻᒪᓗ ᐅᖓᓯᒌᒃᑕᖁᔭᐅᓂᖏᓐᓄᑦ ᐅᖃᐅᔾᔨᒋᐊᕈᑎᓂᑦ. ᑎᑎᕋᖅᓯᒪᔪᑦ ᑕᑯᓗᒋᑦ 
ᐊᑖᓃᑦᑐᑦ ᖃᐅᔨᓴᕐᓂᐅᓯᒪᔪᑦ 2020ᒥ.  
 
 
 
 

ᖃᐅᔨᓴᖅᑕᐅᓯᒪᔪᑦ ᓄᓇᓕᒻᒥᑦ 2020ᒥᑦ 
ᓄᓇᓕᒃ ᓄᓇᓕᖕᓄᑦ ᐳᓚᕋᕐᓃᑦ  ᖃᑦᑎᐅᓂᖏᑦ 

ᐱᓕᕆᕝᕖᑦ 
ᖃᐅᔨᓴᖅᑕᐅᓯᒪᔪᑦ* 

ᕿᑭᖅᑕᓂ   
ᐃᒃᐱᐊᕐᔪᒃ ᔫᓂ 2020 18 
ᑲᖏᖅᑐᒑᐱᒃ ᒫᑦᓯ 2020  5 
ᐊᐅᓱᐃᑦᑐᖅ ᔫᓂ 2020 15 
ᐃᒡᓗᓕᒃ ᓯᑎᐱᕆ 2020 32 

ᐃᖃᓗᐃᑦ ᐃᖅᑲᓇᐃᔮᑦ ᐃᖃᓗᓐᓃᑦᑐᑦ, ᖃᐅᔨᓴᖅᑕᐅᖏᓐᓇᖅᑐᑦ ᐅᓪᓗᖏᑦ 
ᓈᒻᒪᑦᑎᓪᓗᒋᑦ 

143 

ᑭᒻᒥᕈᑦ ᔮᓄᐊᕆ 2020 ᐊᒻᒪᓗ ᐋᒡᒌᓯ 2020 34 
ᑭᙵᐃᑦ ᔫᓂ 2020 30 

ᐸᓐᓂᑦᑑᖅ ᐃᖅᑲᓇᐃᔮᑦ ᐸᓐᓂᖅᑑᕐᒦᑦᑐᑦ, ᖃᐅᔨᓴᖅᑕᐅᖏᓐᓇᖅᑐᑦ ᐅᓪᓗᖏᑦ 
ᓈᒻᒪᑦᑎᓪᓗᒋᑦ 

14 

ᒥᑦᑎᑕᒪᑕᓕᒃ ᒫᑦᓯ 2020  13 
ᕿᑭᖅᑕᕐᔪᐊᖅ ᔪᓚᐃ 2020 ᐊᒻᒪ ᑎᓯᐱᕆ 2020 3 
ᖃᐅᓱᐃᑦᑐᖅ ᔫᓂ 2020 15 
ᓴᓂᕋᔭᒃ ᐊᑐᐱᕆ 2020 29 

 ᑲᑎᓪᓗᒋᑦ ᖃᐅᔨᓴᖅᑕᐅᓯᒪᔪᑦ ᕿᑭᖅᑕᓂ 351 
ᑭᕙᓪᓕᖅ    
ᐊᕐᕕᐊᑦ ᒫᑦᓯ 2020 ᐊᒻᒪ ᔫᓂ 2020  61 
ᖃᒪᓂ'ᑐᐊᖅ ᐊᐃᕆᓕ 2020 ᐊᒻᒪᓗ ᓰᑎᐱᕆ 2020  52 
ᐃᒡᓗᓕᒑᕐᔪᒃ ᐊᐃᕆᓕ 2020  9 
ᓴᓪᓕᖅ ᒪᐃ 2020  11 
ᓇᐅᔮᑦ ᐊᐃᕆᓕ 2020 ᐊᒻᒪᓗ ᐊᑐᐱᕆ 2020 44 

ᑲᖏᖅᖠᓂᖅ ᐃᖅᑲᓇᐃᔮᑦ ᑲᖏᖅᖠᓂᕐᒦᑦᑐᑦ, ᖃᐅᔨᓴᖅᑕᐅᖏᓐᓇᖅᑐᑦ ᐅᓪᓗᖏᑦ 
ᓈᒻᒪᑦᑎᓪᓗᒋᑦ 

54 

ᓴᓂᑭᓗᐊᖅ ᕕᕗᐊᕆ 2020 ᐊᒻᒪᓗ ᒪᐃ 2020  42 
ᑎᑭᕋᕐᔪᐊᖅ ᒫᑦᓯ 2020  22 

 ᑲᑎᓪᓗᒋᑦ ᖃᐅᔨᓴᖅᑕᐅᓯᒪᔪᑦ ᑭᕙᓪᓕᕐᒥ  295 
ᕿᑎᕐᒥᐅᑦ    

ᐃᖃᓗᒃᑑᑦᑎᐊᖅ ᐃᖅᑲᓇᐃᔮᑦ ᐃᖃᓗᒃᑑᑦᑎᐊᕐᒦᑦᑐᑦ, ᖃᐅᔨᓴᖅᑕᐅᖏᓐᓇᖅᑐᑦ ᐅᓪᓗᖏᑦ 
ᓈᒻᒪᑦᑎᓪᓗᒋᑦ 

16 

ᐅᖅᓱᖅᑑᖅ ᒪᐃ 2020 18 
ᑰᖔᕈᒃ ᐊᐃᕆᓕ 2020 16 
ᖁᕐᓗᖅᑐᖅ ᒪᐃ 2020 21 
ᑕᓗᕐᔪᐊᖅ ᐊᐃᕆᓕ 2020 16 

 ᑲᑎᓪᓗᒋᑦ ᖃᐅᔨᓴᖅᑕᐅᓯᒪᔪᑦ ᕿᑎᕐᒥᐅᓂ  87 
 

ᑲᑎᓪᓗᒋᑦ ᖃᐅᔨᓴᖅᑕᐅᓯᒪᔪᑦ ᕿᑎᕐᒥᐅᓂ  733 
*ᐊᒥᓲᓂᖏᑦ ᖃᐅᔨᓴᖅᑕᐅᓯᒪᔪᑦ ᑕᑯᔅᓴᐅᑎᑦᑎᔪᑦ ᖃᑦᑏᖅᓱᕐᓗᑎᑦ ᑖᒃᑯᐊ ᐳᓚᕋᑦᑕᐅᓯᒪᓕᕐᒪᖔᑕ, 
ᑲᑎᓯᒪᓂᖏᑦ ᑖᒃᑯᐊ ᐃᓪᓗᕐᔪᐊᑦ ᖃᐅᔨᓴᖅᑕᐅᓂᖏᑦ ᓄᓇᓕᒻᒥ ᓈᓴᖅᑕᐅᓯᒪᙱᑦᑐᑦ.  

